
ӨЗГЕ ҰЛТТАРДЫҢ ҚАЗАҚСТАНҒА ДЕПАРТАЦИЯЛАНУ ТАРИХЫ

                                                              Омарова Б. Қ

Қазақ халқы қазіргі бейбіт өмірдің негізін тағдырдың берген сыйы
ретінде түсініп, оны сақтауда барын салуы тиіс. Олай дейтін себебіміз, қазақ
даласы басынан небір қиын-қыстау кезеңді кешті. Бүгінгі жас ұрпақ ата-
бабаларының ғасырлар бойы жаугершілік замандардың зардабын кешкенін
еш ұмытпаса керек-ті. Бұл аздай, тарихтан белгі аштық пен зобалаң, ақтабан
шұбырынды заманын еске алсақ, денең түршігерлік жайт. Жерім деп, елім
деп еміренген ерлердің ат үстінде күй кешкен кезін қайда қоярсың?!
Осындай ауыртпалықпен келген бейбіт өмірдің құны да қымбат болары
сөзсіз.

Бірақ осынау ауыртпалық қазақ халқының қабырғасын еш қайыстырған
емес. Керісінше, ұлылығын танытты. «Азға қанағат, барға тәуба» деген қазақ
халқы әрдайым да қазақ жеріндей пейілдері кең, көңілі дархан. Тіпті
таршылық замандарда да ол өзім үшін деп тарылмай, өзегін өртеген кезде де
төрінен өзгеге орын бере білген халық. Ендеше, осынау ҰЛЫ ҚАЗАҚ
ХАЛҚЫ алдында барша жұрт басын игендей. Айталық, екінші дүниежүзілік
соғыс кезінде қазақ жеріне қаншама басқа ұлт өкілдері департацияланғаны
бәрімізге тарихтан айғақ. Осынау шыт-шытырман, алай-дүлей уақыт
төңірегінде қазақ халқы қандай ұлылық танытты. Өзгесің демей, қаншама
жұртты бауырына баса білді. Өз қанатының астына алды. Шаңырағымен,
нанымен ғана бөлісіп қойған жоқ, қазаққа тән тәрбиенің, қонақжайлықтың не
екенін таныта алды. Мүмкіндігінше біразына дарыта да алды. Өздеріңізге
белгілі, тек 1956 жылы Сталиннің жеке басына табынуды айыптап, саяси-
қуғын сүргін құрбандарын ақтау басталған кезеңде ғана депортацияланған
халықтар тағдырына оң өзгерістер ене бастады.

Өйткені қазақ жерінде сан ұлттың өкілі дәм-тұзын бөлісті. Бірақ
«жаман айтпай жақсы жоқ» демекші екінші дүниежүзілік соғыс кезінде қазақ
жеріне департацияланған халық пен қазақ халқын бастан кешкен ортақ
тағдыр бір мүддеге, бір мақсатқа жұмылдырды. Ол – үміт пен татулық және
жеңіске, тұтас (ортақ) Отанға деген сенімділік. Жеңіске жетудің тілеуін тілеу.
Ер азаматтардың еліне аман оралуын тілеу. Қиындықтан, жоқшылықтан
арылу. Сөйтіп, басынан өткерген не бір қиын-қыстау заман, ортақ тағдыр –
қазақ елінде мекен етуші 130-дан астам ұлт пен ұлыс өкілдерінің бір-біріне
деген түсінушілігін қалыптастырып, бейбіт және тату өмір сүрудің негізін
бірге қалауға итермеледі. Бұл – үлкен бақыт, мол байлығымыз деп түсінуіміз
керек. Қай кезеңде де қазақтардың бойынан табылған адамгершілік,
бауырмалдық тәрізді асыл қасиеттер, ұлттық құндылықтар бүгінгі заманда
елімізде тұратын басқа этнос топтары үшін үлгі, өнеге.


